
MEMORANDUM TA’ SPJEGAZZJONI 

1. KUNTEST TAL-ATT DELEGAT 

Objettiv u bażi ġuridika tal-azzjoni proposta 

Dan ir-Regolament Delegat jistabbilixxi lista tal-Unjoni ta’ proġetti ta’ interess komuni (PCIs) 

biex tieħu post il-lista, kif ġiet stabbilita bir-Regolament Delegat tal-Kummissjoni (UE) 

2018/540 tat-23 ta’ Novembru 2017
1
  

  

Il-PCIs huma proġetti speċifiċi ta’ infrastruttura tal-enerġija li huma essenzjali biex 

jikkompletaw is-suq intern tal-enerġija Ewropew, u b’hekk jintlaħaq l-għan tal-politika tal-

enerġija tal-Unjoni għall-forniment ta’ enerġija affordabbli, sikura u sostenibbli lill-Ewropej 

kollha, filwaqt li jintlaħqu wkoll l-objettivi tal-Unjoni fil-qasam tat-tibdil fil-klima. 

 

L-Artikolu 3(4) tar-Regolament (UE) Nru 347/2013 dwar linji gwida għall-infrastruttura tal-

enerġija trans-Ewropea (ir-Regolament TEN-E) jirrikjedi li l-Kummissjoni tadotta, kull 

sentejn, att delegat li jistabbilixxi lista tal-Unjoni ta’ PCIs
2
. Il-lista tal-Unjoni tissejjes fuq il-

listi reġjonali ta’ PCIs kandidati mħejjija u adottati mill-gruppi reġjonali stabbiliti bir-

Regolament TEN-E.  

 

Dan ir-Regolament Delegat jieħu l-forma ta’ anness tar-Regolament TEN-E. 

 

Il-kuntest ġenerali tar-Regolament Delegat 

Ir-Regolament TEN-E jistipula qafas leġiżlattiv li jimmira li jiffaċilita u jħaffef il-proċess ta' 

implimentazzjoni tal-PCIs. 

Ir-Regolament TEN-E jistabbilixxi d-disa’ kurituri ta’ prijorità tal-infrastruttura ġeografika 

strateġika fl-oqsma tal-elettriku, tal-gass u taż-żejt, kif ukoll it-tliet oqsma ta’ prijorità tal-

infrastruttura għall-Unjoni kollha għall-grilji intelliġenti, għall-awtostradi tal-elettriku u għan-

netwerk transfruntiera tad-diossidu tal-karbonju. Jistipula proċess miftuħ, trasparenti u 

inklużiv biex jiġu identifikati PCIs speċifiċi li huma meħtieġa għall-implimentazzjoni ta’ 

dawn il-kurituri u oqsma ta’ prijorità. 

 

Ir-Regolament TEN-E jistabbilixxi wkoll sett ta’ miżuri biex jiġi żgurat li l-PCIs jiġu 

implimentati fil-ħin, inkluż dawn li ġejjin: 

 tisħiħ tat-trasparenza u titjib tal-konsultazzjoni pubblika;  

 proċeduri mgħaġġla u ssimplifikati għall-għoti tal-permessi, inkluż limitu ta’ żmien 

vinkolanti ta’ tliet snin u nofs għal dik il-proċedura;  

 awtorità kompetenti nazzjonali waħda li taġixxi bħala punt uniku ta’ servizz għall-

proċeduri għall-għoti tal-permessi; 

 trattament regolatorju aħjar billi jiġu allokati l-kostijiet skont il-benefiċċji netti, u l-

inċentivi regolatorji; kif ukoll  

                                                 
1
 Ir-Regolament Delegat tal-Kummissjoni (UE) 2018/540 tat-23 ta’ Novembru 2015 li jemenda r-Regolament (UE) 

Nru 347/2013 tal-Parlament Ewropew u tal-Kunsill fir-rigward tal-lista tal-Unjoni ta' proġetti ta' interess komuni 

(ĠU L 90, 6.4.2018, p. 38). 
2
 ĠU L 115, 25.4.2013, p. 39.  

 il-possibbiltà li jirċievu għajnuna finanzjarja fil-kuntest tal-Faċilità Nikkollegaw l-

Ewropa (CEF) fil-forma ta’ għotjiet u strumenti finanzjarji innovattivi. 

 

2. KONSULTAZZJONIJIET QABEL L-ADOZZJONI TAL-ATT 

IL-PROĊESS QABEL MA TIĠI ADOTTATA L-LISTA TAL-UNJONI TAL-PCIS 

Il-proċess li jistabbilixxi l-lista tal-Unjoni tal-PCIs beda f’Ottubru 2018, u jintemm bid-dħul 

fis-seħħ ta’ dan ir-Regolament Delegat. 

Il-proċess ta’ identifikazzjoni tal-PCIs jissejjes fuq il-kooperazzjoni reġjonali, u kien iġġestit 

mill-gruppi reġjonali. Il-gruppi reġjonali għall-elettriku, għall-grilji intelliġenti, u għall-gass 

jinkludu rappreżentanti tal-Istati Membri, awtoritajiet regolatorji nazzjonali (NRAs), operaturi 

tas-sistemi ta’ trażmissjoni (TSOs), in-Netwerks Ewropej tal-Operaturi tas-Sistemi ta’ 

Trażmissjoni għall-Gass u għall-Elettriku (ENTSOG u ENTSO-E), l-Aġenzija għall-

Kooperazzjoni tar-Regolaturi tal-Enerġija (ACER), u l-Kummissjoni. Il-gruppi reġjonali 

għall-proġetti taż-żejt u tat-trasportazzjoni tad-diossidu tal-karbonju jinkludu rappreżentanti 

tal-Istati Membri, promoturi tal-proġetti, u l-Kummissjoni.  

Minbarra d-dispożizzjonijiet ġuridiċi tar-Regolament TEN-E dwar ir-rwol speċifiku tal-

Gruppi Reġjonali fl-istabbiliment tal-listi reġjonali ta’ PCIs, il-Kummissjoni aġixxiet fuq l-

impenji politiċi li jirriżultaw mill-Ftehim Interistituzzjonali bejn il-Parlament Ewropew, il-

Kunsill tal-Unjoni Ewropea u l-Kummissjoni Ewropea dwar it-Tfassil Aħjar tal-Liġijiet u l-

Ftehim Qafas dwar ir-relazzjonijiet bejn il-Parlament Ewropew u l-Kummissjoni Ewropea. Il-

laqgħat tal-gruppi reġjonali kienu miftuħa għall-Parlament u l-informazzjoni relatata mat-

tħejjija ta’ dan l-att delegat tqassmet qabel l-adozzjoni. 

Il-proċess tal-PCIs kien jinvolvi wkoll skambji mal-partijiet ikkonċernati rilevanti attivi fil-

qasam tal-enerġija, bħall-organizzazzjonijiet għall-ħarsien tal-konsumaturi u tal-ambjent. 

Barra minn hekk, il-Kummissjoni wettqet ħames konsultazzjonijiet pubbliċi biex tikseb l-

opinjonijiet tal-partijiet ikkonċernati u ta’ pubbliku akbar dwar in-neċessità u l-merti tal-

proġetti proposti minn perspettiva ta’ politika tal-enerġija tal-Unjoni.  

Il-proċess tat-twaqqif tal-lista tal-Unjoni kien jikkonsisti f'dawn l-istadji ewlenin: 

(a) Identifikazzjoni tal-ħtiġijiet infrastrutturali, u l-metodoloġija mtejba tal-valutazzjoni 

Il-proċess tal-għażla tal-PCIs fis-setturi tal-elettriku u tal-gass beda f'Ottubru 2018 bl-

identifikazzjoni, fil-livell reġjonali, ta’ ħtiġijiet infrastrutturali speċifiċi li għandhom jiġu 

indirizzati mill-proġetti infrastrutturali l-ġodda, u li ma jistgħux jissolvew b’mod effettiv 

b’mezzi oħra mhux infrastrutturali, fosthom miżuri regolatorji jew ibbażati fuq is-suq.  

Il-ħtiġijiet infrastrutturali identifikati mill-gruppi reġjonali kienu l-bażi tal-metodoloġiji 

mtejba ta’ valutazzjoni, fl-2019, tal-PCIs kandidati tal-elettriku u tal-gass. Dawn il-

metodoloġiji ġew żviluppati fil-qafas tal-Pjattaforma ta’ Kooperazzjoni, li hija magħmula 

minn rappreżentanti tal-Kummissjoni, tal-ACER, tal-ENTSOG u l-ENTSO-E, kif ukoll 

rappreżentanti tal-NRAs fuq bażi ad hoc. Il-Pjattaforma ta’ Kooperazzjoni nħolqot biex 

tiżgura koordinazzjoni aħjar tal-proċess tal-PCIs fost il-parteċipanti ewlenin, u biex tipprovdi 

aktar trasparenza. 

Il-qafas ta’ valutazzjoni għall-valutazzjoni tal-PCIs kandidati fil-qasam prijoritarju tal-użu tal-

grilji intelliġenti segwa l-istess proċess bħat-tielet lista tal-Unjoni ta’ PCIs. 

(b) Tressiq tal-PCIs kandidati mill-promoturi tal-proġetti 

Skont il-punt 2(3) u 2(4) tal-Anness III tar-Regolament TEN-E, il-proġetti tal-infrastruttura 

tal-elettriku u tal-gass imressqin bħala PCIs kandidati mill-promoturi tal-proġetti matul is-

sejħiet iddedikati kienu jagħmlu parti mill-pjanijiet ta’ għaxar snin għall-iżvilupp tan-netwerk 

(TYNDPs) għall-gass u għall-elettriku żviluppati, rispettivament, mill-ENTSOG u mill-

ENTSO-E.  

(c) Valutazzjoni tal-PCIs kandidati mill-gruppi reġjonali 

Kull grupp reġjonali wettaq valutazzjoni tal-PCIs kandidati proposti għall-kuritur ta’ prijorità 

tiegħu.  

L-ewwel nett, il-proġetti ġew ivvalutati fir-rigward tal-konformità tagħhom mal-kriterji 

ġenerali stipulati fl-Artikolu 4(1) tar-Regolament TEN-E, inkluż il-kontribut tagħhom għall-

għanijiet tal-kuritur u d-dimensjoni transfruntiera tagħhom.  

Wara dan, il-gruppi reġjonali vvalutaw il-kontributi tal-proġetti għall-kriterji speċifiċi stipulati 

fl-Artikolu 4(2) tar-Regolament TEN-E skont il-metodoloġiji ddedikati miftiehma żviluppati 

fil-qafas tal-Pjattaforma ta’ Kooperazzjoni (għall-PCIs kandidati tal-elettriku u tal-gass) jew 

minn grupp ta’ ħidma rispettiv (għall-PCIs kandidati taż-żejt u tan-netwerk transfruntiera tad-

diossidu tal-karbonju). Imbagħad, il-PCIs kandidati tal-elettriku u tal-gass ġew soġġetti għal 

analiżi tal-ispejjeż u l-benefiċċji, imwettqa skont il-metodoloġiji żviluppati mill-ENTSO-E u 

l-ENTSOG. Fil-qasam tematiku ta’ prijorità tal-implimentazzjoni tal-grilja intelliġenti, l-

analiżi tal-ispejjeż u l-benefiċċji tħejjiet mill-promoturi nfushom, u l-applikazzjoni għal PCI 

ġiet ivvalutata skont il-Qafas ta’ Valutazzjoni u d-dispożizzjonijiet legali. 

(d) Il-konsultazzjoni mal-partijiet ikkonċernati dwar il-PCIs kandidati 

Id-dispożizzjonijiet tal-Anness III tar-Regolament TEN-E jipprevedu t-trasparenza msaħħa 

tal-proċess tal-PCIs, kif ukoll għas-sehem pubbliku fih. Jenħtieġ li kull grupp reġjonali 

jikkonsulta mal-organizzazzjonijiet li jirrappreżentaw lill-partijiet ikkonċernati rilevanti — kif 

ukoll, jekk jitqies xieraq, mal-partijiet ikkonċernati direttament — fosthom il-produtturi, l-

operaturi tas-sistemi ta’ distribuzzjoni, il-fornituri, il-konsumaturi u l-organizzazzjonijiet tal-

protezzjoni ambjentali. Il-grupp reġjonali jista’ wkoll jorganizza seduti jew konsultazzjonijiet, 

meta jkun rilevanti għat-twettiq tal-kompiti tiegħu. 

Matul il-perjodu mit-22 ta’ Novembru 2018 sas-26 ta’ Settembru 2019 twettqu ħames 

konsultazzjonijiet pubbliċi dwar l-elettriku, il-gass, il-grilji intelliġenti, in-netwerks 

transkonfinali tad-CO2 u l-PCIs kandidati għaż-żejt li jikkonformaw mal-prinċipji ta’ 

regolamentazzjoni aħjar tal-Kummissjoni. B’kollox, 720 kontribuzzjoni minn 22 Stat Membru 

ġew sottomessi permezz tal-pjattaforma ta’ konsultazzjoni EUSurvey, li jirrappreżentaw firxa 

wiesgħa ta’ ċittadini u partijiet ikkonċernati, inklużi organizzazzjonijiet ambjentali, 

assoċjazzjonijiet kummerċjali, intrapriżi żgħar u ta’ daqs medju (SMEs) eċċ. Barra minn 

hekk, tressqu diversi dokumenti ta’ pożizzjoni permezz ta’ kaxxa postali elettronika 

funzjonali kkomunikata lill-pubbliku. Fil-qosor, dawk li wieġbu appoġġaw b’mod ġenerali l-

inklużjoni ta’ grijli intelliġenti u proġetti kandidati għan-netwerks tad-CO2 fil-lista tal-Unjoni. 

Fir-rigward tal-konsultazzjonijiet dwar l-elettriku u l-gass, għadd ta’ partijiet ikkonċernati 

ambjentali enfasizzaw il-ħtieġa li jitqiesu l-merti ambjentali ta’ proġetti kandidati individwali 

matul il-proċess tal-identifikazzjoni u l-għażla tal-PCI.  L-għan ewlieni tal-proċess ta’ 

konsultazzjoni kien li tiġi vvalutata l-ħtieġa tal-proġetti proposti — filwaqt li jitqiesu l-

benefiċċji u l-kostijiet soċjoekonomiċi tagħhom — mill-perspettiva tal-politika tal-Unjoni 

dwar l-enerġija. Il-PCIs kollha jridu jikkonformaw mal-leġiżlazzjoni tal-Unjoni u jridu 

jgħaddu minn proċedura sħiħa għall-għoti tal-permessi, inkluż valutazzjoni tal-impatt 

ambjentali u konsultazzjoni pubblika. F'każ li PCI jinstab li ma jikkonformax mal-

leġiżlazzjoni tal-Unjoni, dan jista’ jitneħħa mil-lista tal-Unjoni.  

Minbarra l-proċess ta’ konsultazzjoni online, saru laqgħat bilaterali ma’ rappreżentanti tal-

organizzazzjonijiet tal-konsumatur u tal-ambjent biex ikunu jistgħu jsiru diskussjonijiet aktar 

fil-fond dwar il-metodoloġija li tirfed il-valutazzjoni tal-PCIs. 

Barra minn hekk, il-partijiet ikkonċernati ġew mistiedna u ħadu sehem regolarment f’laqgħat 

tal-gruppi reġjonali li ddiskutew il-ħtiġijiet f'kull kuritur, fejn ġew ivvalutati l-PCIs kandidati 

u tfasslu l-listi reġjonali ta’ PCIs. 

 

(e) Il-verifika tal-kriterji u r-rilevanza transfruntiera mill-NRAs 

L-NRAs (ikkoordinati minn ACER) wettqu kontroverifika tal-konformità tal-PCIs kandidati 

fl-oqsma tal-elettriku, tal-gass u tal-grilji intelliġenti mal-kriterji, kif ukoll tal-applikazzjoni 

konsistenti tal-kriterji u tal-metodoloġija għall-analiżi tal-ispejjeż u l-benefiċċji, u tar-

rilevanza transfruntiera tagħhom. B’mod ġenerali, il-valutazzjoni mill-NRAs kienet pożittiva, 

u ftit NRAs biss esprimew riżervi fir-rigward ta’ għadd żgħir ta’ proġetti. Is-sejbiet iddettaljati 

tagħhom ġew ippreżentati lill-gruppi reġjonali. 

(f) Qbil tal-korpi responsabbli għat-teħid tad-deċiżjonijiet dwar l-abbozzi tal-listi 

reġjonali ta’ PCIs 

Wara l-valutazzjoni tal-PCIs kandidati mill-gruppi reġjonali, il-korpi responsabbli għat-teħid 

tad-deċiżjonijiet tagħhom fil-livell tekniku (magħmulin mill-Kummissjoni u minn 

rappreżentanti tal-Istati Membri) qablu dwar l-abbozzi tal-listi reġjonali u l-klassifikazzjoni 

preliminari tal-PCIs kandidati. Saru laqgħat tal-korpi responsabbli għat-teħid tad-deċiżjonijiet 

tekniċi tal-gruppi reġjonali fil-5 ta’ Lulju għall-proġetti tal-elettriku, tal-grilji intelliġenti u tal-

gass, u fis-17 ta’ Lulju għall-proġetti taż-żejt. Fil-każ ta’ proġetti ta’ netwerks transfruntiera 

tad-diossidu tal-karbonju, f’Lulju 2019 sar qbil bil-miktub dwar l-abbozz tal-lista reġjonali.  

(g) L-opinjonijiet tal-ACER dwar l-abbozzi tal-listi reġjonali 

Bi qbil mal-punt 2(12) tal-Anness III tar-Regolament TEN-E, l-ACER tat l-opinjonijiet 

tagħha dwar l-abbozzi tal-listi reġjonali tal-PCIs fil-qasam tal-elettriku (inkluż il-grilji 

intelliġenti) u tal-gass fil-25 ta’ Settembru 2019. L-ACER ivvalutat l-applikazzjoni konsistenti 

tal-kriterji ta’ valutazzjoni u l-analiżi tal-ispejjeż u tal-benefiċċji fir-reġjuni kollha.  

(h) L-adozzjoni tal-listi reġjonali finali tal-PCIs mill-korpi responsabbli għat-teħid tad-

deċiżjonijiet  

Il-listi reġjonali finali fid-disa’ kurituri ta’ prijorità u fit-tliet oqsma tematiċi ta’ prijorità ġew 

adottati mill-korpi responsabbli għat-teħid tad-deċiżjonijiet tal-gruppi reġjonali fl-4 ta’ 

Ottubru 2019. Il-korpi responsabbli għat-teħid tad-deċiżjonijiet adottaw il-listi reġjonali finali 

abbażi tal-abbozzi tal-listi reġjonali filwaqt li qiesu l-opinjoni tal-ACER, il-valutazzjonijiet 

tal-NRAs, u fil-każ tal-proġetti taż-żejt u tat-trasportazzjoni tad-diossidu tal-karbonju, il-

valutazzjoni tal-Grupp ta’ Ħidma. It-terminal tal-LNG ta’ Gothenburg fl-Iżvezja tneħħa mil-

lista reġjonali tal-gass BEMIP maqbula mill-korp deċiżjonali rilevanti wara d-deċiżjoni tal-

awtoritajiet Żvediżi li tiċħad l-awtorizzazzjoni għal konnessjoni tat-terminal LNG mal-grilja 

ta’ trażmissjoni tal-gass, li mingħajrha l-proġett ma għandux impatt transkonfinali kif meħtieġ 

mir-Regolament TEN-E. 

3. ELEMENTI ĠURIDIĊI TAL-ATT DELEGAT 

Sommarju tal-azzjoni proposta 

Dan ir-Regolament Delegat jidentifika 151 PCI li jitqiesu meħtieġa biex jiġu implimentati l-

kurituri ta’ prijorità fil-qasam tal-elettriku, tal-gass u taż-żejt, u fi tliet oqsma tematiċi ta’ 

prijorità: il-grilji intelliġenti, l-awtostradi tal-elettriku, u n-netwerks transfruntiera tad-

diossidu tal-karbonju, kif identifikati fir-Regolament TEN-E.  

 

Dan ir-Regolament Delegat huwa adottat skont l-Artikolu 3(4) tar-Regolament TEN-E, li 

jagħti s-setgħa lill-Kummissjoni biex tadotta, kull sentejn, att delegat li jistabbilixxi l-listi tal-

Unjoni ta’ PCIs. Din il-lista se tieħu post it-tielet lista tal-Unjoni ta’ PCIs stabbilita bir-

Regolament Delegat tal-Kummissjoni (UE) 2018/540 tat-23 ta’ Settembru 2017. Dan ir-

Regolament Delegat jieħu l-forma ta’ Anness VII ġdid tar-Regolament TEN-E.  

Din il-lista tal-Unjoni tipprevedi 151 PCI, li jinkludu 102 fil-qasam tal-elettriku, 32 għall-

gass, sitta (6) għaż-żejt, sitt (6) grilji intelliġenti, u ħames (5) proġetti ta’ netwerks 

transfruntiera tad-diossidu tal-karbonju. B’kollox, 22 PCI fil-qasam tal-elettriku ġew 

ittikkettati bħala “awtostradi tal-elettriku”, fejn dawn ikunu jissodisfaw ukoll l-kriterji fis-

sottopunt 11 tal-Anness I u fil-punt 1(b) tal-Anness II tar-Regolament TEN-E.  

Il-lista tal-Unjoni tinkludi proġetti li huma essenzjali biex jikkompletaw is-suq intern tal-

enerġija Ewropew, u b’hekk jintlaħaq l-għan tal-politika tal-enerġija tal-Unjoni għal enerġija 

affordabbli, sikura u sostenibbli, filwaqt li jintlaħqu wkoll l-objettivi tal-Unjoni fil-qasam tat-

tibdil fil-klima. Il-PCIs jinkludu l-proġetti kollha ta’ prijorità li qablu dwarhom il-Gruppi ta’ 

Livell Għoli stabbiliti biex jiffaċilitaw l-iżvilupp fil-livell reġjonali ta’ proġetti transfruntiera u 

trans-Ewropej, kif ukoll l-implimentazzjoni ta’ regoli armonizzati. Ladarba jitlestew, il-PCIs 

tal-elettriku se jgħinu lill-Istati Membri jkunu konformi tal-miri tal-2030 tal-politika klimatika 

u tal-enerġija, kif ukoll il-miri tal-2020 u tal-2030 għall-interkonnessjoni tal-elettriku. Il-PCIs 

tal-gass se jippermettu lill-Istati Membri l-aċċess għal mill-inqas tliet għejun ta’ gass u gass 

likwifikat naturali, u se jiżguraw li ebda Stat Membru ma jibqa’ iżolat fejn tidħol l-enerġija. 

B’kollox din il-lista tal-Unjoni fiha 21 PCI inqas milli fiha (it-tielet) lista tal-Unjoni li ġiet 

adottata fl-2017.  Għoxrin (20) proġett tal-gass tneħħew mil-lista, flimkien ma’ proġett 

wieħed għall-grilji intelliġenti u wieħed għan-netwerks transfruntiera tad-diossidu tal-

karbonju. In-numru aktar baxx ta’ PCIs tal-gass jirriżulta prinċipalment minn (i) it-tlestija ta’ 

xi proġetti, (ii) proċess ta’ għażla ta’ PCI aktar robust, u (iii) il-prijoritizzazzjoni ta’ proġetti li 

jindirizzaw il-punti diffiċli l-aktar urġenti li fadal, filwaqt li titqies id-domanda stmata għall-

gass f’konformità mal-objettivi tad-dekarbonizzazzjoni tal-Unjoni Ewropea.  

Il-PCIs inklużi f’dan ir-Regolament Delegat għandhom jiġu implimentati biss wara li jitlestew 

b’suċċess il-proċeduri ta’ għoti tal-permessi fil-pajjiżi kollha kkonċernati, inkluż il-

valutazzjonijiet tal-impatt ambjentali u l-konsultazzjonijiet pubbliċi. Jenħtieġ li l-PCIs 

jikkonformaw mal-leġiżlazzjoni tal-Unjoni u dik nazzjonali, inkluż il-leġiżlazzjoni ambjentali 

u d-dispożizzjonijiet dwar is-separazzjoni fid-Direttiva (UE) 2019/944 u fid-Direttiva 

2009/73/KE
3
. 

,4
 

 

 

  

                                                 
3
 Id-Direttiva (UE) 2019/944 tal-Parlament Ewropew u tal-Kunsill tal-5 ta’ Ġunju 2019 dwar ir-regoli 

komuni għas-suq intern fil-qasam tal-elettriku u li temenda d-Direttiva 2012/27/UE (ĠU L 158, 

14.6.2019, p. 125). 
4
 Id-Direttiva 2009/73/KE tal-Parlament Ewropew u tal-Kunsill tat-13 ta’ Lulju 2009 dwar ir-regoli 

komuni għas-suq intern tal-gass naturali u li tħassar id-Direttiva 2003/55/KE (ĠU L 211, 14.8.2009, p. 

94). 

REGOLAMENT DELEGAT TAL-KUMMISSJONI (UE) .../... 

ta’ 31.10.2019 

li jemenda r-Regolament (UE) Nru 347/2013 tal-Parlament Ewropew u tal-Kunsill fir-

rigward tal-lista tal-Unjoni ta' proġetti ta' interess komuni 

IL-KUMMISSJONI EWROPEA, 

Wara li kkunsidrat it-Trattat dwar il-Funzjonament tal-Unjoni Ewropea, 

Wara li kkunsidrat ir-Regolament (UE) Nru 347/2013 tal-Parlament Ewropew u tal-Kunsill 

tas-17 ta' April 2013 dwar linji gwida għall-infrastruttura tal-enerġija trans-Ewropea u li 

jħassar id-Deċiżjoni Nru 1364/2006/KE u li jemenda r-Regolamenti (KE) Nru 713/2009, (KE) 

Nru 714/2009 u (KE) Nru 715/2009
5
, u b'mod partikolari l-Artikolu 3(4) tiegħu, 

Billi: 

(1) Ir-Regolament (UE) Nru 347/2013 jistabbilixxi qafas għall-identifikazzjoni, għall-

ippjanar u għall-implimentazzjoni ta’ proġetti ta’ interess komuni (“PCIs”) li huma 

meħtieġa biex jiġu implimentati d-disa’ kurituri ta’ prijorità tal-infrastruttura tal-

enerġija ġeografika strateġika identifikati fl-oqsma tal-elettriku, tal-gass u taż-żejt, u t-

tliet oqsma ta’ prijorità tal-infrastruttura tal-enerġija fl-Unjoni kollha għall-grilji 

intelliġenti, għall-awtostradi tal-elettriku u għan-netwerks tat-trasportazzjoni tad-

diossidu tal-karbonju. 

(2) Il-Kummissjoni għandha s-setgħa li tistabbilixxi l-lista tal-Unjoni tal-PCIs (“il-lista 

tal-Unjoni”).  

(3) Il-lista ta’ PCIs hija stabbilita kull sentejn, għalhekk jeħtieġ li tiġi sostitwita.  

(4) Il-proġetti proposti għall-inklużjoni fil-lista tal-Unjoni ġew ivvalutati mill-gruppi 

reġjonali msemmija fl-Artikolu 3 tar-Regolament (UE) Nru 347/2013 li kkonfermaw li 

jissodisfaw il-kriterji stabbiliti fl-Artikolu 4 ta’ dak ir-Regolament. 

(5) L-abbozzi tal-listi reġjonali tal-PCIs ġew miftiehma mill-gruppi reġjonali f'laqgħat 

tekniċi. Wara l-opinjonijiet tal-Aġenzija għall-Kooperazzjoni tar-Regolaturi tal-

Enerġija (“ACER”) fil-25 ta’ Settembru 2019 rigward l-applikazzjoni konsistenti tal-

kriterji ta' valutazzjoni u l-analiżi tal-ispejjeż u l-benefiċċji fir-reġjuni kollha, il-korpi 

responsabbli għat-teħid tad-deċiżjonijiet tal-gruppi reġjonali adottaw il-listi reġjonali 

fl-4 ta' Ottubru 2019. Skont l-Artikolu 3(3)(a) tar-Regolament (UE) Nru 347/2013, 

qabel l-adozzjoni tal-listi reġjonali, il-proġetti kollha proposti ġew approvati minn 

dawk l-Istati Membri li l-proġetti jolqtu t-territorju tagħhom. 

(6) L-organizzazzjonijiet li jirrappreżentaw lill-partijiet ikkonċernati rilevanti, inkluż il-

produtturi, l-operaturi tas-sistemi ta' distribuzzjoni, il-fornituri, u l-organizzazzjonijiet 

għall-ħarsien tal-konsumaturi u tal-ambjent, ġew ikkonsultati dwar il-proġetti proposti 

għall-inklużjoni fil-lista tal-Unjoni. 

                                                 
5
 ĠU L 115, 25.4.2013, p. 39. 

(7) Il-PCIs għandhom jiġu elenkati skont il-prijoritajiet tal-infrastruttura tal-enerġija trans-

Ewropea strateġika fl-ordni stabbilita fl-Anness I tar-Regolament (UE) Nru 347/2013. 

Jenħtieġ li l-lista tal-Unjoni ma tinkludi ebda klassifika ta' proġetti. 

(8) Jenħtieġ li l-PCIs jiġu elenkati jew bħala PCIs waħedhom jew inkella bħala parti minn 

raggruppament ta' diversi PCIs minħabba li huma interdependenti jew (potenzjalment) 

f'kompetizzjoni ma' xulxin. 

(9) Il-lista tal-Unjoni tinkludi proġetti fi stadji differenti tal-iżvilupp tagħhom, li jinkludu 

l-prefattibbiltà, il-fattibilità, l-għoti tal-permessi u l-kostruzzjoni. Għall-PCIs fi stadju 

ta' żvilupp bikri, jistgħu jkunu meħtieġa studji biex juru l-vijabbiltà teknika u 

ekonomika kif ukoll il-konformità mal-leġiżlazzjoni tal-Unjoni, inkluża l-leġiżlazzjoni 

ambjentali. F'dan il-kuntest, għandhom jiġu identifikati, ivvalutati u evitati jew 

imtaffija b'mod xieraq, l-impatti negattivi potenzjali fuq l-ambjent.  

(10) L-inklużjoni ta' proġetti fil-lista tal-Unjoni hija bla preġudizzju għall-eżitu tal-

valutazzjoni ambjentali relevanti u għall-proċedura tal-permessi. Skont l-Artikolu 5(8) 

tar-Regolament (UE) Nru 347/2013, proġett li ma jikkonformax mal-liġi tal-Unjoni 

jista' jitneħħa mil-lista tal-Unjoni. L-implimentazzjoni tal-PCIs, u l-konformità 

tagħhom mal-leġiżlazzjoni relevanti, għandhom jiġu mmonitorjati f'konformità mal-

Artikolu 5 ta' dak ir-Regolament.  

 

  

(11) Għaldaqstant, ir-Regolament (UE) Nru 347/2013 jenħtieġ li jiġi emendat skont dan, 

 

ADOTTAT DAN IR-REGOLAMENT: 

Artikolu 1 

 

L-Anness VII tar-Regolament (UE) Nru 347/2013 huwa emendat skont l-Anness ta' dan ir-

Regolament.  

 

Artikolu 2 

Dan ir-Regolament għandu jidħol fis-seħħ fl-għoxrin jum wara dak tal-pubblikazzjoni tiegħu 

f'Il-Ġurnal Uffiċjali tal-Unjoni Ewropea. 

Dan ir-Regolament għandu jorbot fl-intier tiegħu u japplika direttament fl-Istati Membri 

kollha. 

Magħmul fi Brussell, 31.10.2019 

 Għall-Kummissjoni 

 Il-President 

 Jean-Claude JUNCKER 

